
60

- «Ferme tûtte a so posto, o ghe comanda,

Veddendole stâ sciû tûtte sciätæ,

»E nisciûnn-a a s'azzarde ûnn-a domanda

»Scin che sciâ no son tûtte esorcizzæ,»

- «Percöse esorcizzæ!» - «percöse o Diao

»O l[']é intrôu chì in convento» - «O Segnô cao!»


61

Se lê invece de voei fâ da rettorica,

Usando de metafore e di tropi,

O l'avesse, ma in forma categorica,

Dïta a raxon da so presensa e i scopi,

O l'avieiva capïo sensa fadiga

Che a cösa a se ridueiva a ûnn-a vesciga.


62

Ma pe vueighe dipinse a foschi quaddri

A tremenda entitæ de questo caxo,

E çitaghe i Profetî e i Santi Paddri,

I casuisti, S. Paolo e S. Tommaxo,

O l'ha finïo pe invexendaghe a testa,

Mettighe puïa sensa capî ûnn-a pèsta.


63

E interpretando pe ûnn-a confescion

O natûrale so sbigottimento,

O te-e fa mette tûtte in procescion,

E o-e porta tûtte a vixitâ o Convento,

Lezzendo ad äta voxe in to ritûale

E orazioïn contro o spirito infernale.

